
ఏకదన్తస్తుతిః మదాసురేణ ప్రోక్తా

గృత్సమద ఉవాచ -

మదాసురః ప్రణమ్యాదౌ  పరశుం యమసన్నిభమ్ ।
తుష్టావ  వివిధైర్వాక్యైః   శస్త్రం  బ్రహ్మమయం  భయాత్ ॥ ౧॥
మదాసుర ఉవాచ -

నమస్తే శస్త్రరాజాయ  నమస్తే పరశో మహన్ ।
తేజఃపుఞ్జమయాయైవ   కాలకాలాయ తే నమః ॥౨॥
ఏకదన్తస్య యద్వీర్యం స్వధర్మస్థాపనాత్మకమ్  ।
త్వమేవ నాత్ర సన్దేహో  రక్ష మాం శరణాగతమ్ ॥ ౩॥
కాలరూపస్త్వమేవేహ మహాప్రలయసూచకః  ।
కః సమర్థశ్చ  తే వేగసహనే దేహధారకః ॥౮॥
అతస్త్వాం ప్రణమామ్యేవ  జ్యోతీరూపం మహాద్భుతమ్ ।
రక్ష మాం భయభీతం వై శరణాగతవత్సల!॥ ౫
నమస్తే ఏకదన్తాయ మాయామాయికరూపిణే ।
సదా బ్రహ్మమయాయైవ   గణేశాయ నమో నమః ॥౯॥
మూషకారూఢరూపాయమూషకధ్వజినే నమః ।
సర్వత్ర సంస్థితాయైవ   బన్ధహీనాయ  తే నమః ॥ ౧౦॥
చతుర్బాహుధరాయైవ  లమ్బోదర సురూపిణే ।
నాభిశేషాయ వై తుభ్యం హేరమ్బాయ నమో నమః ॥ ౧౧॥
చిన్తామణిధరాయైవ  చిత్తస్థాయ  గజానన ! ।
నానాభూషణయుక్తాయ గణాధిపతయే నమః ॥ ౧౨॥
అనన్తవిభవాయైవానన్తమాయాప్రచాలక  ! ।
భక్తానన్దప్రదాత్రే   తే విఘ్నేశాయ నమో నమః ॥ ౧౩॥
యోగినాంయోగదాత్రే తే యోగానాం పతయే నమః ।

1



ఏకదన్తస్తుతిః మదాసురేణ ప్రోక్తా

యోగాకారస్వరూపాయ హ్యేకదన్తప్రధారిణే  ॥ ౧౪॥
మాయాకారం శరీరం తే ఏకశబ్దః  ప్రకథ్యతే  ।
దన్తః సత్తామయస్తత్ర మస్తకస్తే  నమో నమః ॥ ౧౫॥
మాయాసత్తావిహీనస్త్వం తయోర్యోగధరస్తథా ।
కస్త్వాం స్తోతుం సమర్థః  స్యాదతస్తే వై నమో నమః ॥ ౧౬॥
శరణాగతపాలాయ శరణాగతవత్సల ।
పునః పునః సిద్ధిబుద్ధిపతే   తుభ్యం నమో నమః ॥ ౧౭॥
రక్ష మామేకదన్తస్త్వం  శరణాగతమఞ్జసా  ।
భక్తం భావేన సంప్రాప్తం   సంసారాత్తారయస్వ చ ॥ ౧౮॥
ఇతి మదాసురేణ ప్రోక్తా  ఏకదన్తస్తుతిః సమాప్తా ।౨.౫౪

